                          Сагышлы уйлар...

   Бүген 2008 елның 21 июне – җәйнең  уртасы, гомернең ахыры...

   Бүген Казанда сабантуе, ә иртәгә сугыш башланган көн...
   Җанда ниндидер тынычсызлык, сагыш, күңелдә әйтелмәгән сүзләр...

 Шуларны ак кәгазьгә төшереп, дөньяда калдырасы килә...   

                                          ***

   Үз дәүләте булмаган милләтнең киләчәге юк, әмма татарларның күпчелеге һаман шуны аңламый. Уз дәүләтең юк икән, син башкалар урнаштырган тәртип буенча яшәргә мәҗбүр булачаксың, ә ул тәртип синең милләтең файдасына булмаска мөмкин. Син мәктәпләрдә үзең буйсынып яшәгән халыкның телен, тарихын, хәтта динен дә өйрәнергә мәҗбүр булачаксың, Россиядә бу шулай түгелмени? Һәм гасырлар үтү белән буйсынган халык үз хуҗаларының телен ала, чөнки яшәү өчен шулай җайлырак, динен алган очраклар да шактый. Буйсынган милләт тел, әдәбият, сәнгать аша хуҗаларының холкын, яшәү рәвешен үзенә сеңдерә, алар белән кан катнаштыра, туганлаша һәм гасырлар үтү белән бу җирлектә милләт булып яшәүдән туктый. Татар халкы үзенең менә шушы соңгы чорына кереп килә кебек... 
   Юк, ул җир йөзеннән юкка чыкмаячак, татарның тырышлыгы моңа ирек бирмәячәк, әмма ул башка рәвешкә күчәргә мөмкин. Ягъни, татарлар бу җирлектә урыска әйләнеп исән калырга мөмкиннәр. Урыс халкының болай да инде яртысы теге вакытларда көчләп чукындырылган яки үзлүре мал өчен христианлыкка күчкән татарлар, берничә буыннан аларның татарлыклары онытылган һәм кысык күзле бу каракучкыл урысларның кайчандыр татар булуын йөзләре генә сөйләп тора... Бүген исә чукындыру тел аша бара, телен биргән милләт тора-бара динен дә бирергә мөмкин. Безгә, татарларга, бу дөньяда хәзер ике генә юл бар – урыска әйләнеп исән калу һәм урыстан аерылып, үз дәүләтебезне корып исән калу. Башка юл бар икән – күрсәтсеннәр...
                                                                      ***

   Соңгы вакытта барган спорт ярышларын күзәтеп, шундый нәтиҗә чыгарырга мөмкин – урыслар, эт чабышында җиңсәләр дә, аларның шовинистлыклары котыра башлый, алар Россиянең җиңелмәслегенә иман китерәләр. Дөньяда йөзләгән илләр, меңләгән милләтләр бар, ни өчен соң әле урыс кына алар арасында аерылып торып, мәңге җиңелмәс булырга тиеш?  Кайдан килгән бу чамасыз бөеклек  чире? Яки бу үзеңнең мескенлегеңне дөньяга күрсәтмәс өчен бер битлекме? Яшәү шартлары буенча Россия бүген Европа илләре һәм Америка белән чагыштырганда, иң түбән урында тора. Европа илләре һәм Америкада бөтен нәрсә кешегә яхшы булсын өчен эшләнсә, Россиядә барысы да кешегә каршы эшләнә. Биредә халык яшәми, ә газап чигә, Россия талау, алдау, җинаятьләр иле, монда, аяк астында калмас өчен, ерткыч булырга кирәк. Агрессор илнең халкы да әкеренләп агрессорга әйләнә икән, шуңа күрә алар үзлүрен дөньяда гел җиңүче булырга тиеш, дип уйлыйлар. Әз генә аларча булмаса, бар дөньядан үч алырга тотыналар... Бүген Россия дәүләтенең төп идеологиясе – фашизмга якынлашып килүче урыс шовинизмы, мәктәпләрдә ана телен бетерү, көчләп христиан дине укыта башлау, скинхедларның башка милләт вәкилләрен үтереп йөрүләре – шуның ачык чагылышы... 
                                                                 ***

   Узган гасырның  90нчы елларында каушап калган шымчылык органнары яңадан куәтләнеп киттеләр, хәзер Россия белән кабат алар идарә итә. Әйтерсең лә утызынчы елларда миллионлаган корбан Сталин лагерьларында черемәгән, бер гаепсез кешеләр юкка чыкмаган! Яңадан шул ук явыз идеология, шундый ук мәкерле алымнар, дәүләт исеменнән башкарган шул ук террор һәм диверсияләр... Шымчылык органнары / аларны иминлек органнары дип әйтергә тел әйләнми/ бигрәк тә милли азчылыкка һәм мөселманнарга үзләренең азау тешләрен батырдылар, дәүләт белән бергә, аларның телләренә, диннәренә, үзләренә каршы сугыш игълан иттеләр. Бу елларда гөнаһсызга гаепләнеп Россия төрмәләренә ыргытылган, анда коточкыч газаплар күргән  мөселманнар турында киләчәктә дастан-эпопеяләр язылачак әле...
   Ни өчен шымчылык органнары шулай азындылар соң, нигә аларның үзләренә бу эшләре өчен  бернинди җәза да юк? Чөнки аларның совет чорында кылган явызлыкларына тулы бәя бирелмәде, алар ил һәм милләт алдында тулысынча фаш ителмәделәр,  җәзасын  алмадылар. Югыйсә, кешеләрне ату, кыру, юк итү өчен генә төзелгән ЧК, НКВД, КГБ, Сталин чорында 60 миллион үз халкын кырып салган бу шымчылык органнары Нюренберг процессында хөкем ителергә тиеш иде! Ә алар бу явызлыклары өчен җәза алмадылар, тәүбәгә килмәделәр һәм тагы шул мәкерле юлга бастылар... Юкка гынамы Балтик буе илләрендә кайчандыр шымчылык органнарында эшләгән яки агент булып торган кешеләрне дәүләт эшләренә алмыйлар, аларның исемләрен халык алдында фаш итәләр, кешеләрнең үлеменә сәбәпче булганнарны җәзага тарталар. Бу дөрес эш икән, чөнки шулай булмаганда, алар яңадан баш калкытып, халыкның үзен төрмәләргә утырта башлыйлар. Россиядә хәзер шул хәл күзәтелә.

   Ул гына да түгел, шымчылык органнарының хәзер үз тарихчылары, язучылары барлыкка килде, алар бөтен көчләрен Сталинны агартуга, репрессияләрне аклауга бирәләр, шул турыда том-том китаплар язалар, телевизордан тапшырулар оештыралар, милли һәм сәяси хәрәкәтләргә үтеп кереп, үз эшләрен алып баралар. Ягъни, яңа шәхес культына җирлек әзерлиләр... 
                                                                   ***

   1991 елның август аендагы ГКЧП көннәре бик хәвефле булды, аның нәрсә белән бетәсе билгеле түгел иде. Бу көннәрдә һәркем үзенең инануынча эш итте – Казан урамнарында да кемнәрдер ГКЧПга каршы халык демонстрацияләре оештырды, кемнәрдер, ак кәчтүм-чалбарлар киеп, кулларына чәчәк бәйләмнәре тотып, “Безнең көннәр килде!” – дип сөенеп йөрделәр. Бәхеткә, ул чагында “аларның көннәре” килмәде, Россиядә башланып киткән демократия, милли күтәрелеш  берничә ел булса да дәвам итә алды. Менә хәзер, чыннан да, “аларның көннәре” килде – яңадан алар хыялланган диктатура кире кайтты, ирек кысылды, милли азчылыклар тагы почмакка куып кертелде. Һәм теге елларда “Безнең көннәр килде!” – дип, кулларына чәчәк бәйләмнәре тотып йөрүче татарлар бүген Россиянең дәүләт бүләкләрен ала – диктатурага тугры булып калганнар өчен, милләтләре бетеп ятканда, халыклар дуслыгына дан җырлаганнары өчен, мәңгегә империянең тугырылыклы коллары булганнары өчен...
                                                               ***

   Соңгы вакытта Россия буенча уздырылган сораштырулар шуны күрсәткән – бу илдә яшәүчеләрнең иң зур дошманнары Америка, ә иң якын дуслары Белорусь һәм Кытай Республикалары икән. Америкага дошманлык кара көнчелектән һәм урыс сәясәтчеләренең халыкны туктаусыз котыртуыннан килә, әлбәттә, югыйсә, Россия яшәү шартлары буенча Американың аяк тырнагына да тормый. Ә менә Кытайга карата кайдан килә шундый гамьсез дуслык тойгылары, Россияне яулап алса да, Америка түгел, чин чирүе басып китәчәк бит! Миллиард ярым кытай инде үз җирләренә сыймый, ул бүселеп Россиягә, Ерак Көнчыгышка килеп чыкты, Уралга хәтле шуышып килеп җитте. Кытай кешесе бер җиргә дә китәр өчен килми, аның артыннан, корал тотып, үз шымчылары да килә, һәм алар бу чирүнең Россиядә калуы өчен барысын да эшләячәкләр. 
   Хәзер Россиядә эшче көчләр җитми, алар шул проблеманы илгә кытайны кертеп хәл итмәкчеләр. Россия җитәкчелеге һәм урыс халкы өчен мөселман үзбәк-кыргыз эшчеләренә караганда, мәҗүси кытайлар якынрак, күрәсең. Әмма урыслар әле шуны белми – бер 40-50 елдан алар үзләре дә кытайлар каршына килеп, Россиядә бер генә урыс мәктәбе, телевидениедән бер генә урыс тапшыруы күрсәтүне теләнеп йөриячәкләр бит! Бүгенге көндә татарлар урыслар алдында шулай ялынып йөргән кебек... Алтын Урда чорында урыс кенәзләренә җирләре белән идарә итү өчен ярлыклар биргән татар ханнарының варислары шундый түбәнчелекле хәлгә калды, әмма урысның үзенә дә кытай тарафыннан шул ук фаҗига яный... Бумеранг ике яклы була, һәм аның бер ягы һәрвакыт үзеңә каршы ата... Тарихи бумеранг бигрәк тә...

